
«ТӘФСИРИ ҲИЛАЛ»



ДЫҢ ҚАРАҚАЛПАҚША БАСЫЛЫМЫ ҲАҚҚЫНДА
БИСМИЛЛАҲИР РОҲМАНИР РОҲИЙМ

Аллаҳ таалаға шексиз мақтаўлар ҳәм шүкирлер болсын. Пайғамбарымыз
алайҳиссаламға кәмил ҳәм толық салаўат ҳәм де сәлемлер болсын.

Елимизде соңғы жыллары Президентимиз Шавкат Мирзиёевтиң басламасы
менен диний-ағартыўшылық тараўда да бир қатар жаңаланыўлар, унамлы
өзгерислер ҳәм реформалар әмелге асырылмақта. Түрли динлерге тийисли
қәдириятларды асырап-абайлаўға, барлық пуқараларға өз итиқадын
әмелге асырыў ушын зәрүр шараятларды жаратып бериўге, динлер ҳәм
миллетлераралық аўызбиршиликти және де беккемлеўге айрықша итибар
қаратылып, бул бағдарда басқа мәмлекетлерге үлги боларлықтай бай
тәжирийбе арттырылды. Диний қәдириятларды тиклеў ҳәм асырап-
абайлаўға қаратылған көплеген ҳүкимет қарарлары қабыл етилип,
турмысқа енгизилди.

Президентимиздиң Қарақалпақстан мусылманларына болған итибары
нәтийжесинде диний-ағартыўшылық тараўдағы бир қатар китаплардың
қарақалпақша аўдармасы да басылып шыға баслады. Бирақ, тән алыў
керек, қарақалпақ тилиндеги диний-ағартыўшылық мазмундағы
әдебиятлардың жетиспеўшилиги еле өз ҳалынша қалмақта еди. Себеби,
және дөретилиўи, аўдарылыўы ҳәм басып шығарылыўы керек болған
китаплар жүдә көп. Усыларды итибарға алып, биз де динимиздиң
муқаддес китабы – Қураны кәриймниң толық тәфсирин халқымызға ана
тилимизде жеткериўди мақул көрдик.

Усы мақсетте Шайх Муҳаммад Садық Муҳаммад Юсуфтың рус, қазақ ҳәм
басқа да туўысқан тиллерге аўдарылып атырған «Тәфсири Ҳилал»
шығармасы қарақалпақ тилине де аўдарылып, итибарыңызға
усынылмақта. Китапты аўдарыўда қарақалпақ тилиниң сөзлик
өзгешеликлерине итибар берилди. Сондай-ақ, ана тилимизде тиккелей
аўдармасы жоқ болған (мысалы: фидя, каффарат, нысаб, итикаф, нәзр
сыяқлы) сөзлерди сол ҳалында пайдаландық. Ал, аўдармасы бар, бирақ
тәфсирде қолланылғанда тар мәнини аңлатыўы мүмкин болған айырым
сөзлердиң арабшасын қолландық (неъмат, мағфират, мөжиза ҳәм тағы
басқа).

Зәрүр деп билген орынларда аяттың өзинде қаўсырма ишине қосымша
мәниси түсиндирилген болса, көпшилик жағдайдарда тәфсир даўамында
кеңнен түсиник берилди. Қураны кәриймди аўдарыўда ҳәм оның тәфсирин



жазыўда дүнья халықларының бәршеси усы усылдан пайдаланады.

Қолыңыздағы китап «Тәфсири Ҳилал»дың екинши басылымынан
қарақалпақ тилине аўдарылды.

 

Китапты аўдарыўда өзлериниң баҳалы пикир-усыныслары менен жақыннан
жәрдем берген пайтахтымыздағы Муҳаммад ал-Беруний атындағы орта
арнаўлы ислам билим журты оқытыўшыларына миннетдаршылығымды
билдиремен. Аллаҳ таала бәршесинен разы болсын!

